
Mál nr.  145/2007 

 
M 
og 

Vátryggingafélagið X v/ bifreiðarinnar A 
og  

Vátryggingafélagið Y v/ bifreiðarinnar B. 
 
 

Árekstur á gatnamótum Arnarnesvegar og Nónhæðar í Garðabæ þann 24.5.2007. 
 
Gögn. 
1. Málskot, móttekið 25.7.2007, ásamt fylgigögnum. 
2. Bréf Y, dags. 3.8.2007. 
3. Bréf X, dags. 13.8.2007. 
 
Málsatvik. 
Hópbifreiðinni A var ekið efir Arnarnesvegi að hringtorgi á gatnamótum Arnarnesvegar, 
Nónhæðar og Smárahvammsvegar.  Mun vagninn hafa verið stöðvaður við hringtorgið.  Var þá 
bifreiðinni B ekið fram með hægri hlið A.  Er A var ekið af stað á ný, rákust saman hægri hlið A 
og vinstra framhorn B.  Á Arnarnesvegi, þar sem áreksturinn varð, er ein akrein fyrir umferð í 
hvora átt.  Engar vegmerkingar voru á akbraut að undanskildum miðlínum til að skilja að 
akstursstefnur. 
 
Ökumaður A kvaðst hafa beðið eftir að aka inn í hringtorgið.  Er hann lagði af stað hafi hann heyrt 
mikinn skarkala og tekið eftir B skemmdri, er henni var ekið út úr hringtorginu. 
 
Ökumaður B kvaðst hafa ekið á eftir A að hringtorginu og séð að ökumaður A gaf stefnuljós til 
vinstri.  Hafi hann þá staðsett B við hægri hlið A og hafi B verið kyrrstæð við biðskyldu áður en 
ekið er inn í hringtorgið.  Þegar A var ekið inn í hringtorgið og byrjaði að beygja til vinstri hafi A 
verið ekið á B. 
 
Álit. 
Einungis ein akrein er á akbraut þeirri sem bifreiðunum var ekið eftir.  Miðað við akstursleiðir 
bifreiðanna, hringtorg framundan og ákomustaði á bifreiðunum fæst enginn botn í þá staðhæfingu 
ökumanns B að stefnumerki hafi logað til vinstri á A eða að þeirri bifreið hafi verið beygt til 
vinstri þegar áreksturinn varð.  Ökumanni B var óheimilt að aka hægra megin fram með A og 
verður áreksturinn rakinn til þess.  Ber ökumaður B því sök á árekstrinum.  Ökumaður A þurfti 
ekki að eiga von á ökutækjum fram með hægri hlið bifreiðarinnar.  Eins og hér stóð á þykja því 
ekki næg efni til að leggja á hann sök. 
 
Niðurstaða. 
Leggja ber alla sök á ökumann B. 
 
 

Reykjavík,  14. ágúst 2007. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


